
ITOAK UR AZaLERA BEzALA 

Zailtasun handiak izan ditu Argentinako Idazleen Elkarteak idazle desagerrarazien lanak biltzeko.  

JUAN LUIS ZABALA 

Milaka herritar bahitu eta desagerrarazi zituen Argentinako Diktadurak 1976tik 1983ra bitartean. Herritar haietako asko idazleak zirela erakutsi du, orain, Argentinako Idazleen Elkarteak (Sociedad de Escritores y Escritoras de Argentina, SEA) egin duen lanak: desagerrarazitako idazleen zerrenda osatzean ekin zion SEAk, 2001ean sortu eta berehala, eta, lan horren ondorioz, martxoan ikusiko du argia Argentinako Diktadurak desagerrarazitako idazleen aurreneko antologiak. Itoak ur azalera bezala agertuta, sarraski anker haren lekukotasun zuzena emango dute eraildako idazleen lanek, deserosoa askorentzat. 

Idazle desagerrarazien zerrendak 101 izen biltzen ditu dagoeneko. Horien arteko 59ren lanak eskainiko dizkio liburuak irakurleari: poemak, ipuinak, artikuluak eta gutunak. Gainerako 42en kasuan, SEAk ez du, horretan saiatu arren, idazlearen literatur lanik jasotzerik izan.Antologiako 59 idazleen arteko batzuk aski ezagunak dira, Argentinan ez ezik baita Argentinatik kanpo ere: Rodolfo Walsh, Haroldo Conti, Francisco Urondo, Roberto Jorge Santoro, Miguel Angel Bustos... Baina gehienak hamarretik bederatzi oso gazterik hil zituzten, artean obra sendoa osatu gabe zeudela.«SEA sortu genuenean, jabetu ginen inork ez zuela desagerrarazitako idazleen zerrenda osatu», azaldu du Victor Redondo poeta eta editoreak, SEAko lehendakariak. «Lan hori geure gain hartzea erabaki genuen orduan. Deialdia zabaldu genuen bazkideen artean,eta apurka-apurka helarazi zigun bazkide bakoitzak zeukan informazio apurra».Argentinan bada beste idazle elkarte bat (Sociedad Argentina de Escritores, SADE), baina hark ganorazko ezer egiten ez duelako sortu zen SAE, Redondok azaldu duenez. «SADE beste kontu batzuetan dabil, edukiz hustuta».Egitasmoaren lehen aurkezpen publikoan, 60 idazleko zerrenda erakutsi zuen SEAk. Baina gero kopuru horrek gora egin du etenik gabe. Oraingo zerrenda ere 101 idazlekoa behin-behinekotzat jo behar da.Zailtasun handiekin egin zuen topo SEAk desagerrarazitako idazleen arrastoen atzetik abiatu orduko, Redondok dioenez. «Ez da ahaztu behar ia 25 urte pasatu direla. Kasu askotan, idazlearen gurasoak hilda daude, lagunak sakabanatuta... Gainera, idazle gehienak gazteak zirenez, berreskuratzen zailak diren bazterreko argitalpenetan ikusi zuten argia haien literatur lanek».Horren erakusgarri da idazle askoren kasuan SEAk antologiarako materialik aurkitu ez izana. «Askoren kasuan, haien adiskideen edo ahaideen lekukotasun zehatzei esker dakigu idazle izan zirela, idazteko lanari jarraikortasunez eta seriotasunez lotu zitzaizkiola».«Atxilotu eta desagerrarazitako idazleei egindako omenaldia» da liburua, Redondoren iritziz. «Gizarte-borrokalari handiak izan ziren, eta asko gara haiek zabaldutako bidean aurrera jarraitu nahian gabiltzanok». 

«Diktaduren aurkako arma» izan nahi duen liburua 

Gazteek Diktadura garaian gertatu zenaz kontzientzia hartzeko ere lagungarri izango dela liburua uste du Redondok. «Oso lan mingarria da, baina guztiz beharrezkoa. Idazle izateko dohain handiak zituzten 17 edo 20 urte inguruko neska-mutil asko hil zuten». Iraganari begiratu arren, etorkizuna jorratzeko liburua da: «Diktadura guztien aurkako arma izan dadin nahi dugu». 

Ikusmin handia piztu du antologiak Argentinan nahiz Argentinatik kanpo. «Europako leku askotatik ari gara deiak jasotzen: Herbehereetatik, Espainiatik, Frantziatik, Italiatik... Liburua kaleratzean, espero dut nazioarteko zabalkunde ona emateko aukera izatea; ez salmenta onak izateko itxaropenez, gai hauen inguruan interesa duten elkarte eta erakundeetara iristea nahi dugulako baizik».  

z Liburuko bi poema 

Antologiako bi poema dira honako hauek, Berriako erredakzioan euskaratuak.Alicia Raquel Burdissorena da aurrenekoa: 1952an sortua eta 1977ko ekainaren 27an San Miguel de Tucumanen bahitua. Bigarren poema Marcelo Gelmanena da: Juan Gelman poetaren semea zen; 20 urte zituela bahitu zuten, 1976ko abuztuaren 24an. 

POEMA 

Zatoz, abandonatu goiz alba hau zure hutsuneak, eta egoismoak hondoa jo zueneko eta barkaezin irentsi zintuen egoismo hau. 

Ikusiko duzu orduan, mistikoa baino ez zela zure itsutasuna ariman itzalak zirela eta irits daitekeela elkartuta egunsentira geu egun bihurtzeko 
ADIOA 

Argentinar hilkorrak,zerbait garrantzitsua esateko duen arkatz harro hori bezain azkarrak.Adiskideak,Larrosa ilustratuak.

Ederrak, politak,Etsaiak,zaharkituak,mendeku gosez. Gaur adio esan nahi diet. Banoa.Beharbada gaur.Beharbada bihar baina banoa.Adio esaten diot herri honi.Adiskideak agurtzen ditut,etsaiak.Adiskideak.Soilik gogorarazi nahi dietez diezaiotela utzi nire adiskide izateari. Soilik gogorarazi nahi dietez nazatela ahaztu adiskidetasun urrunaren oinatzak ezabatzen dituen denboraren iraganean ni noan trenaren ibilian. 

Datua 

Argentinako Diktadurak 101idazle desagerrarazi eta erail zituen, gutxienez, 1976tik1983ra bitarte. 

Antologiako idazleak: 59. Material faltaz antologiatik kanpo geratuak: 42. 

Orrialde kopurua: 280 inguru. 

Liburuaren tirada: 4.000 ale. 

